
Rezultati lokalnih 
izbora na području 
općine Gračanica, 
2016.
Prof. dr. Omer Hamzić

Na području općine Gračanica registrovano je 42.286 bira-
ča, od čega je na izbore izašlo i na 63 biračka mjesta glasa-
lo 66,6%. “Izborni dan” na području općine protekao je bez 
većih problema. Za načelničko mjesto, u utrku je ušlo pet 
kandidata, a za pozicije u općinskom vijeću (30 mandata) 
13 političkih stranaka. SDA je relativni pobjednik izbora, sa 
svega 192 glasa ispred SDP, dok je SDP ponovo dobio svog sta-
rog načelnika Nusreta Helića 42,30% glasova. Obje stranke u 
Općinskom vijeću imaju po 9 mandata. Izbori su općenito 
donijeli pad SDP-a i SDA u odnosu na prethodne izbore, dok 
su birači po prvi put iskazali veće povjerenje tzv. “malim” 
strankama.
Ključne riječi: Lokalni izbori 2016., Gračanica, općinsko 
vijeće, Nusret Helić, političke stranke

Uvodne napomene
Izbori su održani u nedjelju, 2. 10. 2016. godine. Na 

području općine Gračanica registrovano je 42.286 bira-
ča, od čega je na izbore izašlo i na 63 biračka mjesta gla-
salo 66,6%. “Izborni dan” na području općine protekao 
je bez većih problema. Sama predizborna kampanja se 
može ocijeniti korektnijom u odnosu na prethodnu, sa 
dosta manje izraženim emocionalnim nabojem. To je, 
na izvjestan način, pozitivna činjenica.

Za načelničko mjesto, u utrku je ušlo pet kandida-
ta: Nusret Helić dosadašnji načelnik (SDP), Esad Tur-
sunović (SDA), Amir Hasičević (Naša stranka), Senad 
Kadić, Demokratska fronta i Elivs Bektić (BPS). Za 
30 mjesta u Općinskom vijeću Gračanica svoje kandi-
datske liste istaklo je čak 13 političkih stranaka: SDP, 
SDA, Naša stranka, Stranka za BiH, Socijaldemokratska 

unija, BPS, Demokratska fronta, BOS, SBB, 
Liberalno-demokratska stranka, Stranka de-
mokratske aktivnosti, Demokratska stranka 
invalida BiH i Socijalistička partija. I nakon 
ovih izbora, kao i u prethodnom mandatu po 
političkoj snazi ostaje i dalje skoro potpuna 
izjednačenost dvije najjače političke stranke, 
SDA i SDP kako po broju dobijenih glasova, 
tako i vijećničkih mandata, s tim što se SDA 
ovoga puta može smatrati pobjednikom u 
utrci za Općinsko vijeće sa 6.989 dobijenih 
glasova ili 28,92%, naspram SDP, koji je do-
bio 6.797 glasova ili 28,29. Obje stranke u 
općinskom vijeću imaju po 9 vijećnika. Izne-
nađenje izbora je Naša stranka sa 2538 ili 
10,54% osvojenih glasova i 3 mandata u Op-
ćinskom vijeću (u prethodnom sazivu imala 
je samo jednog vijećnika). Dok je SDA rela-
tivni pobjednik u utrci za Općinsko vijeće, 
SDP je ponovo dobio svog starog načelnika 
Nusreta Helića, koji je osvojio 10.354 glasa ili 
42,30%, dok je njegov glavni rival, kandidat 
SDA Esad Tursunović ostao na drugom mje-
stu sa 7.246 ili 29,60% glasova. Iznenađenje 
izbora i u utrci za poziciju općinskog načel-
nika je Naša stranka, čiji je kandidat Amir 
Hasičević osvojio solidnih 6.005 ili 24,53% 
glasova. Preostala dvojica kandidata su dobili 
simboličan broj glasova: Kadić 455 (1,9%), a 
Bektić 416 (1,7%).

Ovogodišnje izbore obilježile su sljedeće 
karakteristike:

1. Općinsko vijeće
Kao što je rečeno, najveći broj glasova za 

Općinsko vijeće dobila je SDA (6.989), pobi-
jedivši u 13 mjesnih zajednica. Odmah po-
tom slijedi SDP (6.837), koji je većinu osvo-
jio u 8 mjesnih zajednica. Značajan uspjeh su 
ostvarile i Naša stranka (2.548), te Stranka za 
Bosnu i Hercegovinu (SBiH, 1.984) – uz po-
bjedu u po jednoj mjesnoj zajednici. Slijede 
Socijaldemokratska unije (SDU, 1.221), BPS 
(1.212), i DF (1.114), zatim Bosanska stranka 
(BOSS, 789) i SBB (709), te Liberalno-demo-
kratska stranka (563) i ASDA Stranka demo-

kratske aktivnosti (185), uz simboličan broj 
glasova za Demokratsku stranku invalida 
(14) i Socijalističku partiju (2). Na osnovu 
navedenih rezultata, u Općinskom vijeću 
Gračanica SDA i SDP će imati po 9 vijećnika, 
NS i SBiH po 3, SDU i BPS po 2, te DF i BOSS 
po 1 vijećnika.

SDP je i ovoga puta, po već ustaljenoj 
tradiciji, ostala vodeća politička snaga na 
gradskom području (mjesna zajednica Gra-
čanica), koje predstavlja oko 1/3 biračkog 
tijela općine. Drugo mjesto koje je u gradu 
po tradiciji pripadalo SDA, u ovim izborima 
preuzela je Naša stranka, što je takođe jedno 
od iznenađenja ovih izbora.

Iako je SDA pobjednik u 13, a SDP u 9 
mjesnih zajednica, razlika u broju osvojenih 
glasova je skoro neznatna (129 u korist SDA) 
zahvaljujući činjenici što je SDP pobjednik u 
Gračanici.

Programi koje su političke stranke nasto-
jale “prodati” biračima nisu donijele ništa 
novo i uglavnom su bili slični. Diktirali su 
ih isti problemi lokalne zajednice, nuđena 
su veoma slična rješenja, te obećavani slični 
projekti. Utisak je da birači nisu ni obraćali 
pažnju na sadržaje tih programa, već su se 
opredjeljivali prema konkretnim likovima 
pojedinih kandidata za načelnika i vijećnič-
ka mjesta, što je rezultat općeg nepovjerenja 
prema etablinam političkim strankama.

2. Načelnik
Kada je riječ o utrci za načelnika, kandidat 

SDP-a Nusret Helić, aktuelni načelnik, važio 
je za neospornog favorita. Tome je doprino-
sila činjenica da je u prethodna tri mandata 
suvereno raspolagao budžetom, ali i njegova 
provjerena populistička politika. Helić ništa 
nije prepuštao slučaju, nastupivši sa izuzetno 
jakom, aktivnom i agresivnom kampanjom, 
koja je “krenula” sa intenziviranim javnim 
radovima uoči izbora, zatim snažnim on-li-
ne marketingom (uključujući i sponzorirane 
objave na društvenim mrežama), u koji su 
uključivane i različite “nevladine organizaci-

je”, pa sve do masovnih predizbornih skupo-
va, kao i zborova po pojedinim mahalama i 
zaseocima. Sve to se popularnom Dasi napo-
slijetku i isplatilo.

Nasuprot Nusretu Heliću, kandidat koali-
cije SDA i SBB Esad Tursunović, privrednik 
iz Stjepan Polja i općinski vijećnik u dosadaš-
njem mandatu, u svojoj se kampanji bazirao 
uglavnom na izlaganje vlastitog programa. 
Iako su neki njegovi raniji istupi na sjednica-
ma Vijeća znali biti veoma kritički intonira-
ni, zadirući u “ranjive” stvari lokalne politič-
ke scene –kampanja za načelnika je protekla 
bez napada na oponente, pa čak i bez žešćih 
kritika aktuelne izvršne vlasti. To mu svaka-
ko donosi priznanje za fair-play, ali je takav 
nastup ukazivao i na izvjesnu nesigurnost, 
pa i neuvjerljivost. Sve to je bilo praćeno i 
poprilično “blijedom” i dosta slabom kampa-
njom, kakva je ukazivala i na slab rad stra-
načke infrastrukture. Na koncu, Tursunović 
je osvojio čak i nekoliko stotina glasova ma-
nje u odnosu na zbir glasova stranaka čiji je 
kandidat bio. Uspoređujući broj glasova za 
kandidate SDA za Općinsko vijeće, te za Esa-
da Tursunovića kao kandidata SDA i SBB za 
načelnika – u nekim se mjesnim zajednicama 
uočava osjetan nesrazmjer. Utisak je, najkra-
će rečeno, da gračanička SDA očito nije htjela 
da ima svog načelnika. No, biračima se nema 
šta zamjeriti, jer su u prethodnom mandatu 
i vijećnici SDA u Općinskom vijeću svojim 
glasovima podržavali skoro svaki izvještaj i 
odluku načelnika Helića, iako su formalno 
bili dio opozicije. Vjerovatno je i ova činje-
nica u određenoj mjeri koštala Tursunovića, 
kao jednoga od njih.

Novina je bila pojava na lokalnoj politič-
koj sceni Amira Hasičevića, kandidata Naše 
stranke, uglednog i uspješnog poduzetnika, 
koji je, kako su isticale njegovi pristaše – bio 
i borac, pripadnik čuvene 212. oslobodilačke 
brigade, ujedno doktor ekonomskih nauka... 
Nastupio je kao istinska alternativa, prije 
svega za birače nezadovoljne dosadašnjim 
političkim konceptima SDP-a i SDA. Uza sve 

to, puno je uloženo u kampanju i marketing, 
koji su odisali entuzijazmom, nadom i ener-
gijom. Sve to je, naposlijetku, Hasičeviću do-
nijelo iznenađujuće dobar rezultat, sa kojim 
bi vodstvo Naše stranke u Gračanici trebalo 
da bude itekako zadovoljno. Pomoglo je i sa-
moj stranci, koja će umjesto dosadašnjeg jed-
nog, imati čak tri vijećnika u novom sazivu 
Općinskog vijeća.

Uspjeh Amira Hasičevića se može ocijeni-
ti i kao svojevrstan “šamar” birača aktuelnim 
vodstvima i establišmentima SDP-a i SDA na 
općini, a isto se može reći i za uspjeh ostalih 
“malih stranaka”. Nikada do sada SDA i SDP 
skupa nisu osvojili ovako mali broj glasova, 
niti su skupa imali manje mandata u Općin-
skom vijeću. Nikada uspjeh tzv. “malih stra-
naka” u Gračanici nije bio veći. Kako će se 
to sve odraziti na politički život – posebno je 
pitanje. Dosadašnja praksa je pokazala da ta-
kva politička rascjepkanost ne donosi dobro, 
ni na višim nivoima vlasti, ni na lokalnom. 
Međutim, birači na području općine Grača-
nica su tzv. “velikim strankama” pokazali da i 
njihovo strpljenje ima granice.

U prilogu objavljujemo tabelarni pre-
gled rezultata izbora za načelnika općine, 
odnosno Općinsko vijeće Gračanica prema 
mjesnim zajednicama. Tabele je na osnovu 
službenih rezultata CIK-a priredio Hasan 
Fehratović, te mu se ovom prilikom najljep-
še zahvaljujemo.

SUMMARY 
The results of the local elections in 

the municipality of Gracanica in 
2016.

In the municipality of Gracanica, 42,286 
voters were registered, whereby 66.6 % of 
them voted in 63 polling stations. The Elec-
tion Day in the municipality proceeded with-
out major problems. Five candidates entered 
the race for the election of the mayor, as well 
as 13 political parties for the position in the 
Municipal Council (30 seats). SDA is a rel-

ative winner of the elections, with only 192 
votes ahead of the SDP, while the SDP re-
gained its former mayor, Nusret Helić, with 
42.30% of the votes. Both parties in the Mu-
nicipal Council have 9 mandates each.

Keywords: Local elections in 2016, Graca-
nica, municipal council, Nusret Helic, polit-
ical parties

RANG LISTA OPĆINSKIH VIJEĆNIKA PREMA BROJU GLASOVA

rb Kandidat Broj glasova Politička partija Mjesto

1. Nihad Krajinović 2.398 SDP Gračanica

2. Rahim Gadžić 2.365 SDA Prijeko Brdo

3. Hasan Puškar 1.701 SDA Soko

4. Almedin Devedžić 1.562 SDA Lukavica

5. Halid Ahmetović 1.547 SDA Doborovci

6. Senahid Džebo 1.530 SDA Stjepan Polje

7. Vahidin Smajlović 1.479 SDP Škahovica

8. Mirzet Topčagić 1.458 SDP Soko

9. Nermina Alihodžić 1.426 SDA Donja Orahovica

10. Kemal Dizdarević 1.410 SDA Soko

11. Nejra Hadžić 1.367 SDA Stjepan Polje

12. Demir Milkić 1.324 SDP Gračanica

13. Ibrahim Hasić 1.321 SDP Malešići

14. Osman Sulejmanović 1.276 SDP Babići

15. Safet Pjanić 1.227 SDA Gračanica

16. Ahmet Šakušić 1.190 SDP Malešići

17. Vahid Bajrić 1.045 SDP Donja Orahovica

18. Mirsad Hadžić 958 SDP Lukavica

19. Mirsad Čamdžić 954 NS Gračanica

20. Edin Ibrišević 704 SDU Stjepan Polje

21. Edin Šehić 503 SBiH Babići

22. Ismet Nišić 485 NS Gračanica

23. Alen Ibrišević 482 SDU Stjepan Polje

24. Dino Dedić 462 SBiH Škahovica

25. Mirela Trepanić 429 NS Gračanica

26. Džemal Jukan 418 SBiH Pribava

27. Fadil Mešić 427 BOSS Malešići

28. Alen Mujić 390 DF Donja Orahovica

29. Adem Aljić 313 BPS Lukavica

30. Arnes Avdić 308 BPS Donja Orahovica

